ՀԻՄՆԱՎՈՐՈՒՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ  ԵՎ ՀԱՆՐԱՅԻՆ ՀԵՌԱՐՁԱԿՈՂԻ ԽՈՐՀՐԴԻՆ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈԻԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը (նպատակը)
Սույն կառավարության որոշման նախագծով նախատեսվում է ՀՀ պետական բյուջեից «Հայաստանի հանրային հեռուստաընկերություն» ՓԲԸ-ին (այսուհետ՝ Ընկերություն) շինարարական աշխատանքների իրականացման համար հատկացնել 115,000.0 հազ. դրամ, առանց ԱԱՀ: Մասնավորապես նախատեսվում է իրականացնել Ընկերության Խմբագրություն (ԱՍԲ-7) մասնաշենքի տանիքի հիմնանորոգման աշխատանքներ՝ 75,000.0 հազ. դրամ և գլխավոր մասնաշենքի դիմային հատվածում գտնվող նոր հենապատի կառուցման աշխատանքներ՝ 40,000.0 հազ. դրամ արժեքով:
Ընկերության (ԱՍԲ-7) մասնաշենքը շահագործումից ի վեր չի ենթարկվել կապիտալ հիմնանորոգման, տասնամյակների ընթացքում հարթ տանիքի բետոնային շերտը քայքայվել է, ինչի արդյունքում տեղումների ժամանակ տեղի է ունեցել ջրի ներթափանցում: Նոր վերանորոգված հեռուստատեսային տաղավարի վնասումից խուսափելու համար իրականացվել են ընթացիկ նորոգումներ, սակայն տանիքը ունի կապիտալ նորոգման կարիք։ Մասնավորապես նախատեսվում է իրականացնել տանիքի կառուցման և վերանորոգման աշխատանքներ՝ գոյություն ունեցող թիթեղյա տանիքի ապամոնտաժում, քայքայված բետոնային շերտի վերականգնում, ջրամեկուսացում, ջրահեռացման համակարգերի կառուցում և մոնտաժում, հարթ տանիքի կառուցում՝ հիմնական մասը պրեսգրանիտե սալիկներով երեսպատված:
[bookmark: _gjdgxs] Ընկերության գլխավոր մասնաշենքի դիմային հատվածում գտնվող և «Հայանտառ» ՊՈԱԿ-ին սահմանակից 54 մ երկարությամբ հենապատը կառուցվել է դեռևս 1970-ական թվականներին, ինչը ներկայումս գտնվում է կիսաքանդ և ոչ բարվոք վիճակում: Գոյություն ունեցող հենապատը չունի հիմք, ժամանակի ընթացքում հենապատի որոշ հատվածներ քանդվել են, պոկվել է բազալտը, բացակայում է ջրամեկուսացման շերտը, որի արդյունքում քայքայվել է բազալտների միջև եղած բետոնային շերտը: Գլխավոր մասնաշենքի դիմային հատվածով տրանսպորտային միջոցների երթևեկության, ինչպես նաև հայ-չինական համագործակցության շրջանակներում հենապատի երկայնքով կառուցվող ճանապարհի շահագործմամբ առկա է հենապատի փլուզման վտանգ: Ուստի նախատեսվում է կառուցել 4.5 մետր միջին բարձրությամբ և 54 մետր միջին երկարությամբ  նոր երկաթբետոնե հենապատ:
2.Առաջարկվող կարգավորման բնույթը
Սույն որոշման նախագծով կապահովվի «Հայաստանի հանրային հեռուստաընկերություն» ՓԲ ընկերության  «Խմբագրություն» (ԱՍԲ-7) մասնաշենքի շահագործման պայմանների բարելավումը և երկարատև շահագործումը, ինչպես նաև հետագա փլուզումները կանխելու նպատակով գլխավոր մասնաշենքի դիմային հատվածի հենապատի կառուցում:
3. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ
Որոշման նախագծի ընդունման կապակցությամբ այլ իրավական ակտերում փոփոխություններ ու լրացումներ կատարելու անհրաժեշտություն չի առաջանում: 
4.Ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտությունը, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին
Որոշման նախագծի ընդունման արդյունքում ՀՀ 2025 թվականի պետական բյուջեի պահուստային ֆոնդի հաշվին կիրականացվի 115,000.0  հազ. դրամ ծախս: 
5. Կապը  ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ. ծրագիր, ոլորտային և /կամ այլ ռազմավարություններ
Ներկայացված նախագիծը բխում  է ՀՀ Կառավարության 2021 թվականի օգոստոսի 18-ի N 1363-Ա որոշմամբ հաստատված ՀՀ Կառավարության 2021-2026թթ. ծրագրի «4.9 Մշակույթ» մասի դրույթներից: Այն է՝ մշակութային ժառանգության ոլորտում պետական քաղաքականության հիմնական ուղղություններից է ինստիտուցիոնալ ենթակառուցվածքների ընդլայնումը և արդիականացումը:  
 
